
伏以三年祫而五年禘，邃古通規。祖有德而宗有功，前王令範。始封為百代之主，親盡

從群廟之祧。繇是昭穆罔差，尊卑式敘。標諸前典，是謂格言。我國家土德中興，瑤圖

再造。既展郊禋之禮，爰崇禘祫之儀。典冊備陳，孝思無極。恭以本朝尊受命之祖，景

皇帝為始封之君。百代不遷，累朝頻議。自貞觀至於天祐，無所改移。聖祖神孫，左昭

右穆。洎經兵革，久廢烝嚐。蕪沒宮庭，陸沉園寢。迨中興國祚，重立宗祊。議出一時，

制行七廟。遂致太祖景皇帝在祧廟之數，不列祖宗。伏惟聖明神武文德恭孝皇帝陛下紹

復鴻圖，不失舊物。欲尊太祖之位，將行東向之儀。爰命群臣，畢同集議。伏詳本朝列

聖之舊典，明皇定禮之新規，開元十年特立九廟，子孫遵守，曆代無虧。今既行七廟之

規，又以祧太祖之室。昔德宗朝行禘祫之禮，顏真卿立議。請奉獻祖神主居東向之位，

景皇帝暫居昭穆之列。考之於貞元，則以為誤引之說。行之於今日，雅得其變禮之宜。

今欲請每遇禘祫之歲，暫奉景皇帝居東向之尊。自元皇帝己下，敘列昭穆。群寮聚議，

貴在酌中。臣等周行，鹹非博識。循其故事，庶葉典章。☆崔衍

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

